
Bentiaraq Ottosen UKA 2026/59 aamma 60 

Atassut 24. September 2026 

Ulluunerani paaqqinnittarfinni atorfeqartut suliffigisaanni pissutsit suliffimmilu 

atugassarititaasut siunnersorneqarneq assigisaalluunniit aqqutigalugit qanoq ilillugit 

pitsanngortinneqarsinnaanersut, apeqquteqaat aallaavigalugu oqallinnissamik siunnersuut  

(Inatsisartunut ilaasortaq Pipaluk Olsen, Demokraatit) 

Qanoq ililluta ulluunerani paaqqinnittarfinni utaqqisut ikilisissinnaanerigut pillugu apeqquteqaat 

aallaavigalugu oqallinnissamik siunnersuut. 

(Inatsisartunut ilaasortaq Pipaluk Olsen, Demokraatit) 

Atassut isumaqarpoq siunnersueqatigiinneq, ilitsersuineq aamma sulisut akornanni ilisimasanik 

avitseqatigiineq peqqinnartuusoq, tamanna aamma ulluunerani paaqqinnittarfinni ulluinnarnilu 

sulinerannut arlaatigut periarfissiisoqarsinnaanissaa ersarissarneqassasoq. Ilisimavarput 

ulluunerani paaqqinnittarfiit kommunit oqartussaaffigigai tamatuminngalu isumaqarpugut aamma 

kommunit suleriusaat ataqqineqarluni ingerlanneqassasoq.  

Kisianni pingaartissimavarput sulisunik amerlassusilerneqarnissaat pillugu, sulisut atugaat 

aallaavigalugit aammalu nunatsinni kommunit akisussaaffiat aamma Namminersorlutik Oqartussat 

sinaakkutinik pilersitsisussaanerat pillugu Inatsit maanna atuuttup ilusilersugaanermigut 

periarfissat atorneqarsinnaammata.  

Meeqqanut suli atualinngitsunut perorsaanikkut inerikkiartuutaasunik ulluunerani neqeroorutit 

pillugit Inatsisartut Inatsisaat nr. 62, 20. November 2023-imeersup aallaaviunera qiviarneqarnissaa 

pingaartutut nalilerparput. Inatsisip maanna atuuttup §23-mi kommunit ulluunerani 

paaqqinnittarfinni sulisut amerlassusilerneqarnissaat pillugu minnerpaamik piumasaqaatit 

aaliangersarpai, kommunalbestyrelsillu ataasiakkaat sulisut amerlassusissaat 

aalajangersartussaavai.  

Atassummiit isumaqarpugut ersarissumik suliniuteqarnikkut pisortat annikinnerpaamik 

akuutinneqarnissaat pisariaqartoq, tassani pingaaruteqarmat kommunit namminiussuseqarlutik 

aalajangersaanermikkut sulisut aaqqissugaanerat inissisimatinneqartariaqartoq. Kisiannili 

isumaqarpugut sinaakkutinik arlaatigut amigartunik peqarsimappat imaluuniit taamatut 

misigisoqarsimappat oqaloqataanissarput ammaffigaarput. Taamaattumik nunatsinni kommunit 

isumaqarpugut kaamattorneratigut oqaloqatigiinikkut ajornartorsiutaasinnaasut 

aaqqissuunneqarnissaat pingaartuusoq, kommunimmi oqartussaaffigai isumaqarpugulli maani 

inersuarmi ataqqineqarluni inissisimanissaat pingaaruteqartoq.  

Atassut isumaqarpoq tamanna Namminersorlutik Oqartussanit ataatsimut aqutsineq 

ingerlanneqassanngitsoq. Taamaatorli naleqqusakkamik akisussaaffimmik aaqqissuusaanikkut 

ullumikkut inatsimmi atuuttumi kommunalbestyrelsi oqaloqatigilluarneqarsinnaasoq 

isumaqarluta.  

Atassutip isiginnittariaasia naapertorlugu meeqqat pitsaasumik paaqqinnittarfimmiinnissaannut 

tunngaviulluinnartuusoq sulisoqarneq, taamaattumik ulluunerani paaqqinnittarfiit kommunit 

akisussaaffigisaattut isigineqarnissaat aalajangiisuulluinnarpoq. Sinaakkutilli 

pitsaanerulersinneqassappata isumaqarpugut kommunit aamma namminneq pisariaqartitaminnut 

tunngasunik aalajangiisinnaassuseqarnissaat attatiinarneqassasoq.  

Atassummiit aaqqiissutissanik ujartuiartuuvugut, isumaqarpugulli Namminersorlutik oqartussat 

suliassarigaat sinaakkutissanik pilersitsinissaq, ilinniartitaanerup tapersersorneqarnissaa, 

piginnaasanillu ineriartortitsinikkut kommunit peqatigalugit ikorfartoqatigiinissaq – tassani 

pingaaruteqarmat immikkoortissinnaallugit inissisimatinnissaat suut Kommunit 

oqartussaaffiginerai aammalu suut Namminersorlutik Oqartussat oqartussaaffittut 

akisussaaffiginerai.  

Atassummiit ataqqilluinnarlugu una oqallinneq aammalu Kommunit nunatsinniittut 

akisussaaffigigaluarai oqalliseqataanissatsinnut piareersimalluarpugut, aamma pingaarnertut 

pisariaqartut isumaqarpugut oqallisigineqartariaqartut. Atassummiit oqariartuutigeqattaarparput 

kommunit namminersornerat aammalu soqutigisartik aallaavigalugu ingerlatsinerat 

toqqammaviusariaqartoq aammalu ataqqineqartariaqartoq. Taamaattorli Namminersorlutik 

oqartussat kommuninut pitsaasumik sinaakkusiisinnaanerat periarfissaareersoq 

pitsanngorsarniarlugu ingerlatsineq pineqartoq ineriartortinneqarnissaa pingaaruteqarluinnarpoq, 

sinaakkutit eqqarsaatigineqarsinnaasut tassaapput:  

• Aningaasaqarnikkut tapiissuteqartarnerit pitsaanerusut 

• Sanaartornissamut aammalu kommunit sanaartornissamut pilersaarutai 

aningaasaliissutissanut periarfissanik pilersitsinissamut. 

• Sulisussanik piginnaasatigut ineriartortitsinermut ilinniartitaanikkullu ikorfartuinissamut.  

• Paasissutissanik naatsorsuutinillu ataatsimoorussamik ineriartortitsinissaq.  

• Kommunit akornanni misilittakkanik pitsaasunik avitseqatigiinnermik tapersiinikkut. 

• Meeqqanut ilaqutariinikkullu immikkut pisariaqartitsisunut tunngatillugu kommuninut 

siunnersuinermik immikkut piginnaasalinnik neqerooruteqarsinnaanermut tunngasut.  

Atassutip isiginnittaasia naapertorlugu Namminersorlutik Oqartussat sinaakkutinik pitsaasunik 

pilersitsinissaat pingaaruteqarpoq, oqaatigineqarsinnaasut taakkartorneqartut eqqarsaatigalugit 

Meeqqanut suli atualinngitsunut perorsaanikkut inerikkiartuutaasunik ulluunerani neqeroorutit 

pillugit Inatsisartut Inatsisaat nr. 62, 20.novembari 2023-imeersoq aqqutigalugu inatsit 

ineriartortinneqarsinnaavoq.  

Taamaattumik isumaqarpugut kommunit namminiussuseqarlutik ingerlatsisinnaanerat pillugit 

mianerinninnissarput pingaaruteqartuusoq.  

Soorunami Atassummiit kommunit tamarmik assigiinngitsunik pisariaqartitsisarput, kisiannili 

isumaqarpugut ingerlatsinermi immikkoorsitsinnginnissaq pingaaruteqartoq. Kommunit tamarmik 

assigiimmik naligiimmillu pineqartussaanerat ataqqineqassaaq. Oqariartuutigaarput arlaleriarluta 

Kommunit namminersornerat ataqqineqartariaqarpoq, taamaattmik mianersortumik 

eqqarsaatigineqartariaqarpoq.  

Tamaavitta eqqartuisaqaagut meeqqanut pitsaasumik kinguneqartumik ineriartortitsineq 

ingerlanneqassasoq, tamanna aamma eqqortuuvoq. Kisianni tamanna aamma kommunit 

suliassaattut isigineqartariaqarpoq, kommunillu ataqqineqarlutik.  

Atassutip pingaartippaa ilaqutariit namminersorsinnaanerisa nukittorsarneqarnissaa. Angajoqqaat 

meeqqaminnik isumaginninnerminni pitsaasumik periarfissaqartariaqarput, aammattaaq 

suliffeqarnissamut, ilinniarnissamut imaluuniit nammineerlutik inuussutissarsiuteqarnissamut 

periarfissaat pitsaanerulersinneqartariaqarput.  

Kisiannili isumaqarpugut aamma pingaaruteqartoq ajornartorsiutit kommuninut kisimik 

tunniunneqannginnissaat. Namminersorlutik Oqartussat kommunit namminersornerat ataqqillugu 

aningaasaqarnikkut, ilinniartitaanikkut, siunnersuinikkullu, ataatsimoorussamik sinaakkusiinissaat 

pingaaruteqarpoq.  

Qujanaq oqallilluarisi.  

 


